
詭曰影射曰養號曰掛虛曰過都曰受獻久久相沿引爲

故業于是豪民有田無粮而窮民特以力薄莫可如何始

受其病矣及縣官責收什一貧民鬻妻子不能輸納則其

勢不得不行攤派葢自浮粮所在多有而天下盡受其病

矣然民愁無聊亡逃山林轉爲盜賊則其勢又不得不請

減額今讀大明會典所載弘治十五年天下土田祝　高

皇帝時已減二十七萬葢自所減額日以益多而國家又

受其病矣閣臣張居正欲行淸丈以洗其弊時勞中丞奉

詔荒度閩田閩人以爲便居正遂與次輔張四維申時行

大司徒張議請　詔行諸路所在強宗豪民敢有撓法若

潞城饒陽公族等者皆請下　明詔切責以故天下奉行

惟謹凡莊田屯田民田職田養廉田蕩地牧地皆就疆理

無有隱奸葢旣不減額亦不益賦貧民不至獨困豪民不

能倂兼又民閒新所墾治皆賦其貢税以新賦均舊額中

則　國初故額得以減科民賦幸益以輕而天下吏民皆

冀幸有田以爲世業矣

十二月首輔張居正等請敷陳　謨烈以禆　聖學䟽曰

先該臣等　面奏

皇上春秋𪔂盛宜　省覽章奏講究治理于字書小學不

必求工以後　日講請暫免　進字容臣等將諸司題奏

--

緊要事情至　御前請解　面請裁決伏奉　兪旨臣等

欽遵擧行外但數月以來應奏事件與　日講之期多不

相值或係常行細務又不敢煩瀆　聖聰卽恭侍　講讀

須臾而畢拱默而退不得供奉　煎閒從容陳說雖欲竭

悃欵之愚效獻替之益其道無由非臣等　面請奏事之

初意也頃奉　聖諭責臣等以盡心輔導臣等夙夜思惟

圖所以仰承　德意啟沃　聖心亦竊以爲遠稽古訓不

若近事之可徵上嘉先王不如家法之易守昔伊尹周公

矢謨作誥撮其大指不過兩言曰明言烈祖之成德曰覲

揚文武之光烈而唐憲宗讀貞觀政要竦慕不能釋卷宋

仁宗命侍臣讀三朝寶訓及祖宗聖政錄前史書之皆爲

盛事良以羹牆如見自不忘繼志之思耳目旣眞又足爲

持循之地守成業而致盛治莫要于此仰惟我　二祖開

創洪業　列聖纂紹丕基　奎章睿謨則載之　寶訓神

功駿烈則紀之　實錄其意義精深規模弘遠樞機周愼

品式詳明足以邁三五之登閱垂萬億之統緒此正近事

之可徵　家法之易守者也夫

皇上所踐者　祖宗之寶位　所臨者祖宗之臣民所撫

馭者　祖宗之輿圖所憑藉者　祖宗之威德則今日之

保泰持盈興化致理豈必他有所慕稱上古久遠之事哉

